
Xocalı soyqırımının 15 illiyi ilә әlaqәdar
 

AZӘRBAYCAN RESPUBLİKASI MİLLİ MӘCLİSİNİN QӘRARI
 

1992‑ci  il  fevralın  25‑dәn  26‑na  keçәn  gecә Azәrbaycan Respublikasının Dağlıq Qarabağ  bölgәsindәki Xocalı  şәhәrindә  azәrbaycanlılara
qarşı soyqırımı aktı törәdilmişdir. Tәkcә Azәrbaycan xalqına qarşı deyil, hәm dә bütün insanlığa qarşı yönәlmiş bu müdhiş cinayәtin iştirakçıları
mәlumdur.  Bunlar  Ermәnistan  Respublikası  silahlı  qüvvәlәrinin  bölmәlәri,  Dağlıq  Qarabağdakı  ermәni  terrorçu  dәstәlәri  vә  keçmiş  sovet
ordusunun Xankәndi şәhәrindә yerlәşәn 366‑cı motoatıcı alayının şәxsi heyәtinin üzvlәridir.

Әvvәlcә  Xocalı  toplardan  vә  digәr  hәrbi  texnikadan  şiddәtli  atәşә  tutularaq  darmadağın  edilmişdir.  Şәhәr  әrazisindә  yanğınlar
başlanmışdır. Sonra piyada qüvvәlәr bir neçә istiqamәtdәn şәhәrә girmişlәr. Sağ qalmış sakinlәrә vәhşicәsinә divan tutulmuşdur. 613 nәfәr dinc
azәrbaycanlı,  o  cümlәdәn 63 uşaq,  106 qadın  işgәncә  ilә  öldürülmüşdür.  8  ailә  bütünlüklә mәhv  edilmişdir.  487 nәfәr  şikәst  edilmişdir.  1275
sakin —  qocalar,  uşaqlar,  qadınlar  girov  götürülәrәk  ağlasığmaz  tәhqirlәrә,  zülmә  vә  hәqarәtә mәruz  qalmışlar.  Girov  götürülәnlәrdәn  150
nәfәrin, o cümlәdәn 68 qadının vә 26 uşağın taleyi bu günәdәk mәlum deyildir.

Mühasirәdәn  çıxmağı  bacarmış  dinc  sakinlәri  yollarda, meşәlәrdә  pusqu  quran  ermәni  hәrbçilәri  xüsusi  amansızlıqla  qәtlә  yetirmişlәr.
Azğınlaşmış  cәlladlar  insanların  başlarının  dәrisini  soymuş, müxtәlif  әzalarını  kәsmiş,  körpә  uşaqların  gözlәrini  çıxarmış,  hamilә  qadınların
qarınlırını yaramış, adamları diri‑diri torpağa basdırmış vә ya yandırmış, cәsәdlәrin bir qismini minalamışlar.

Xocalı  şәhәrinә  hücum  әmәliyyatına  366‑cı  alayın  ikinci  tağımının  komandiri  Seyran  Ohanyan,  üçüncü  tağımının  komandiri  Yevgeni
Nabokix, birinci  tağımının qәrargah rәisi Valeri Çitçyan rәhbәrlik etmişlәr. Әmәliyyata alayın 90‑dan çox tankı, piyada döyüş maşını vә digәr
hәrbi texnikası cәlb edilmişdi. Dinc әhaliyә qarşı soyqırımı cinayәtlәrindә alayın hәrbi qulluqçularından Slavik Arutyunyan, Andrey İşxanyan,
Sergey Beqlaryan, Movses Akopyan, Qriqori Kisebekyan, Vaçik Mirzoyan, Vaçaqan Ayriyan, Aleksandr Ayrapetyan vә başqaları, ermәni silahlı
birlәşmәlәrinin üzvlәrindәn Karo Petrosyan, Seyran Tumasyan, Valerik Qriqoryan vә digәrlәri  fәal  iştirak etmişlәr. Dinc әhaliyә qәddarcasına
divan tutanlar arasında Xankәndi şәhәr daxili işlәr şöbәsinin rәisi işlәmiş Armo Abramyanın, Әsgәran rayon daxili işlәr şöbәsinin rәisi işlәmiş
Mavrik Qukasyanın,  onun müavini  Şaqen Barseqyanın, Dağlıq Qarabağda  ermәni  xalq  cәbhәsinin  sәdri  olmuş Vitali Balasanyanın, Xankәndi
şәhәr  hәbsxanasının  rәisi  işlәmiş  Serjik Koçaryanın  vә  başqa  şәxslәrin  dә  olduğu müәyyәn  edilmişdir.  Bu  gün  cinayәtkarlardan  30  nәfәrinin
adları Azәrbaycanın istintaq orqanlarına mәlumdur. Xocalı soyqırımı zamanı mayor rütbәsindә olan S.Ohanyan indi general paqonları gәzdirir
vә  işğal  edilmiş Dağlıq Qarabağ  bölgәsindә  Ermәnistan  Respublikasının  yaratdığı  oyuncaq  qurumun  «müdafiә  naziridir».  Cinayәtin  bir  sıra
digәr iştirakçıları da oyuncaq qurumda vә Ermәnistan Respublikasının dövlәt orqanlarında müxtәlif vәzifәlәr tuturlar.

Xocalı şәhәrindә hәrbi әmәliyyatdan sonra 366‑cı alayın cinayәtdә  iştirakının  izlәrini  itirmәk üçün alay tәlәm‑tәlәsik Dağlıq Qarabağdan
çıxarılıb Gürcüstana aparılmış, bu zaman hәrbi texnikanın böyük hissәsi, yәni 9 tank, 4 zirehli transportyor, 70 piyada döyüş maşını, 4 «Strela‑
10» raket qurğusu, 8  top, 57 minaatan vә digәr silah‑sursat ermәni birlәşmәlәrinә tәhvil verilmiş vә azәrbaycanlı әhaliyә qarşı sonrakı cinayәt
әmәllәrindә istifadә edilmişdir.

Xocalı  faciәsi  son  yüz  ildәn  artıq  dövrdә  davakar  ermәni  millәtçilәrinin  azәrbaycanlılara  qarşı  hәyata  keçirdiklәri  soyqırımı  vә  etnik
tәmizlәmә siyasәtinin yeni bir sәhifәsi olmuşdur. XIX әsrin sonlarından etibarәn çar Rusiyasının vә digәr dövlәtlәrin gizli vә açıq himayәsindәn
istifadә edәn ermәni millәtçilәri «böyük Ermәnistan» yaratmaq xülyasına düşmüş, әlә keçirmәk istәdiklәri әrazilәri yerli sakinlәrdәn tәmizlәmәk
niyyәti  ilә müxtәlif dövrlәrdә Şәrqi Anadoluda vә Cәnubi Qafqazda soyqırımı vә  terror aktları  törәdәrәk, 2 milyona qәdәr günahsız  türkü vә
azәrbaycanlını vәhşicәsinә qәtlә yetirmişlәr. 1905‑1907‑ci  illәrdә, habelә 1918‑1920‑ci  illәrdә Naxçıvanda, Bakıda, Gәncәdә, Şamaxıda, Qubada,
Lәnkәranda, Qarabağda, Muğanda vә Azәrbaycanın digәr yerlәrindә, habelә Tiflisdә dinc azәrbaycanlı әhali soyqırımına mәruz qalmışdır.

Qeyd  etmәk  yerinә düşәr  ki,  1918‑ci  ildә Ermәnistan Respublikasının  yaradılması  elan  edilәrkәn  onun  әrazisi  9,8 min  kvadrat‑kilometr
olmuşdur. Әslindә bu süni dövlәt qurumu Azәrbaycanın әzәli  torpaqlarında, yәni keçmiş  İrәvan xanlığının  (çar Rusiyası dövründә — İrәvan
quberniyasının)  әrazisindә  tәşkil  edilmişdir.  Sonralar  İrәvanda,  Göyçәdә  vә  Zәngәzurda  törәdilәn  kütlәvi  qırğınlar  nәticәsindә  bölgәnin
demoqrafik vәziyyәti ermәni әhalinin xeyrinә dәyişdirilmiş, azәrbaycanlılardan tәmizlәnәn yeni әrazilәr Ermәnistan Respublikasına qatılmışdır.
Ermәnistanda  vә  Azәrbaycanda  sovet  hakimiyyәti  qurulduqdan  sonra  bolşevik  rejiminin  әli  ilә  Azәrbaycan  torpaqlarının  daha  bir  hissәsi
Ermәnistanın tәrkibinә daxil edilmiş, nәticәdә onun sahәsi 30 min kvadrat‑kilometrә çatdırılmışdır.

Ermәnistan  әrazisindә qalan,  ata‑baba  torpaqlarında yığcam halda yaşayan yüz minlәrlә  azәrbaycanlıya muxtariyyәt  verilmәdiyi  halda,
Azәrbaycan әrazisindә ermәnilәr üçün qondarma «Dağlıq Qarabağ Muxtar Vilayәti» tәşkil edilmişdir. Belәliklә, davakar ermәni millәtçilәrinin
Azәrbaycana qarşı gәlәcәk әrazi iddiaları üçün zәmin yaradılmış, Cәnubi Qafqazda baş verәcәk yeni faciәlәrin әsası qoyulmuşdur.

Davakar ermәni millәtçilәrinin azәrbaycanlılara qarşı soyqırımı cinayәtlәrinin cәzasız qalması, bu cinayәtlәrә heç bir siyasi‑hüquqi qiymәt
verilmәmәsi sovet hakimiyyәti dövründә dә xalqımıza qarşı düşmәnçilik siyasәti yeridilmәsinә gәtirib çıxarmışdır. SSRİ rәhbәrliyinin kömәyi ilә
Ermәnistan SSR‑in hakim dairәlәri 1948‑1953‑cü illәrdә Ermәnistandan yüz minlәrlә azәrbaycanlının deportasiya edilmәsinә nail olmuşlar.

1988‑ci ildә keçmiş SSRİ mәrkәzi hökumәtinin ermәnipәrәst siyasәtindәn istifadә edәn davakar ermәni millәtçilәri Ermәnistan әrazisindә
etnik  tәmizlәmәni  başa  çatdırmaq  niyyәti  ilә  azәrbaycanlıların  yaşadıqları  rayon  vә  kәndlәrә  basqınlar  etmәyә,  azәrbaycanlıları  doğma
torpaqlarından qovmağa başladılar. Cinayәt әmәllәrinә әsas yaratmaq üçün SSRİ xüsusi xidmәt orqanlarının birbaşa iştirakı vә tәşkilatçılığı ilә
Azәrbaycanın  Sumqayıt  şәhәrindә  mәlum  fitnәkarlıq  törәdildi.  Әvvәlcәdәn  hazırlanmış  plana  әsasәn  bu  hadisәlәr  bәhanә  gәtirilәrәk,  qısa
müddәt  әrzindә Ermәnistandan 250 minә yaxın azәrbaycanlı kriminal ünsürlәrlә  әlbir olan hakimiyyәt orqanlarının nümayәndәlәri vә  silahlı
quldurlar tәrәfindәn qovulub qaçqın salındı. Bu zaman yüzlәrlә azәrbaycanlı vәhşicәsinә qәtlә yetirildi.

Ermәnistan  әrazisinin  azәrbaycanlılardan  tәmizlәnmәsini  başa  çatdırdıqdan  sonra  Azәrbaycanın  әzәli  torpağı  olan  Dağlıq  Qarabağı
Ermәnistana ilhaq etmәk üçün fәal döyüş әmәliyyatlarına başlandı. Qarşı duran tәrәflәrin qüvvәlәri heç dә bәrabәr deyildi. Nizami ordusunu
tәşkil  etmәyә  macal  tapmamış  әliyalın  azәrbaycanlı  әhali  әvvәlcәdәn  xüsusi  hazırlıq  keçmiş  ermәni  silahlı  birlәşmәlәri,  xarici  ölkәlәrdәn
gәtirilmiş muzdlu dәstәlәr vә keçmiş sovet ordusunun tör‑töküntülәri  ilә üz‑üzә dayanmışdı. Nәticәdә Azәrbaycan Respublikası әrazisinin 20
faizi,  yәni  Dağlıq  Qarabağ  bölgәsi  vә  onun  әtrafındakı  daha  yeddi  rayon  —  Laçın,  Kәlbәcәr,  Ağdam,  Füzuli,  Cәbrayıl,  Qubadlı,  Zәngilan
rayonları işğal olunmuş, 18 mindәn çox azәrbaycanlı qәtlә yetirilmiş, 20 mindәn çox dinc sakin yaralanmış, 50 mindәn çox adam әlil olmuşdur.
4750  adam  әsir  vә  itkin  düşmüş,  girov  götürülmüşdür.  877  şәhәr,  kәnd  vә  qәsәbә  qarәt  edilmiş,  dağıdılmış  vә  yandırılmışdır.  Ermәnistan
әrazisindәn vә Azәrbaycanın işğal edilmiş bölgәsindәn qovulub didәrgin salınmış azәrbaycanlıların sayı 1 milyondan çoxdur.

Ermәni tәcavüzkarları işğal olunmuş әrazilәrdә Azәrbaycanın mәdәni‑tarixi irsini tәşkil edәn obyektlәri xüsusi qәddarlıqla mәhv etmişlәr.
Әlә  keçirdiklәri  әrazilәrdә  onlar  vandalizm  aktları  törәdәrәk,  500‑ә  qәdәr  tarixi  vә  100‑dәn  çox  arxeoloji  abidәni,  22  muzeyi  vә  4  rәsm
qalereyasını,  tarixi  әhәmiyyәtli  9  sarayı  qarәt  etmiş  vә  yandırmış,  44  mәbәdi  vә  9  mәscidi  tәhqir  etmişlәr.  Dağıdılan  vә  yandırılan  927
kitabxanada 4,6 milyon kitab vә misilsiz әlyazma mәhv edilmişdir.

XX әsrin әvvәllәrindә azәrbaycanlıların mәruz qaldıqları fәlakәtlәrin әsrin sonlarında yenidәn tәkrar olunmasının bir çox sәbәblәri vardır.
Әlbә掚�ә, başlıca sәbәb 1920‑ci ildә Azәrbaycanda vә Ermәnistanda sovet hakimiyyәtinin qurulması, yeni nәsillәrin saxta beynәlmilәlçilik ruhunda
tәrbiyә olunması, «xalqlar dostluğu»nun tәrәnnüm edilmәsi olmuşdur. Azәrbaycan xalqının başına gәtirilmiş faciәlәri unutdurmaq üçün sovet
ideoloqları xalqımızın xeyirxahlıq, alicәnablıq, rәhmdillik, sülhsevәrlik, düşmәnçiliyi unutmaq kimi yüksәk mәnәvi keyfiyyәtlәrindәn mәharәtlә
istifadә etmişlәr.

Lakin davakar  ermәni millәtçilәri Azәrbaycan xalqına nifrәt hissini  sovet hakimiyyәti  illәrindә dә yaddan çıxarmamışlar. Ümumiyyәtlә,
son yüz ildәn artıq dövrdә ermәni xalqının bir neçә nәsli milli müstәsnalıq, Azәrbaycan xalqına qarşı düşmәnçilik ruhunda tәrbiyә edilmişdir.
Ermәni  «alim»lәrinin  sәylәri  ilә  bölgәnin  tarixi  saxtalaşdırılmış,  ermәnilәrin  tarixi  şişirdilәrәk  qәdimlәşdirilmiş,  azәrbaycanlılara  qarşı  kәskin
mәnәvi  tәcavüz  kampaniyası  aparılmışdır.  Cәnubi  Qafqazda  baş  verәn  hadisәlәr  bilәrәkdәn  tәhrif  edilmiş,  dünya  ictimaiyyәtinin  nәzәrindә
«әzabkeş vә mәzlum» ermәni xalqı obrazı yaradılmışdır.

Qonşu  dövlәtlәrә,  o  cümlәdәn  Azәrbaycan  Respublikasına  qarşı  әrazi  iddialarına  haqq  qazandırmaq,  bunun  vasitәsi  kimi  seçdiklәri
işğalçılıq, soyqırımı vә dövlәt terrorizmi siyasәtini pәrdәlәmәk üçün davakar ermәni millәtçilәri guya 1915‑ci ildә ermәnilәrin soyqırımına mәruz
qaldıqları barәdә uydurmalara rәvac vermişlәr. Belәliklә, tәcavüzkar vә cinayәtkar özünü tәcavüzün vә cinayәtin qurbanı kimi qәlәmә verәrәk
beynәlxalq  ictimaiyyәti  çaşdırmağa  cәhdlәr  göstәrmişdir.  Tәәssüf  ki,  Xocalı  faciәsi  kimi  real  soyqırımına  göz  yuman  ayrı‑ayrı  dövlәtlәrin
parlamentlәri  bir  sıra  hallarda  yalançı  ermәni  tәbliğatının  tәsiri  altına  düşәrәk,  yaxud  siyasi  konyunkturaya  әsaslanaraq  «ermәni  soyqırımı»
әfsanәsini müzakirә mövzusuna çevirmiş, hә掚�a bu barәdә әsassız vә әdalәtsiz aktlar qәbul etmişlәr.

Davakar ermәni millәtçilәrinin azğın tәbliğat kampaniyasına qarşı mütәşәkkil müqavimәt Azәrbaycan xalqının ümummilli  lideri Heydәr
Әliyev hakimiyyәtә qayıtdıqdan sonra qurulmuşdur. «Azәrbaycanlıların soyqırımı haqqında» Azәrbaycan Respublikası Prezidentinin 1998‑ci il
26 mart tarixli Fәrmanı tarixi hәqiqәtlәrin üzә çıxmasına vә öz yerini tutmasına tәkan vermişdir. Bu mühüm sәnәddә tariximizdә ilk dәfә olaraq
azәrbaycanlılara qarşı törәdilmiş kütlәvi qırğınların—soyqırımlarının rәsmәn adı çәkilmiş, Cәnubi Qafqaz miqyasında xalqımıza qarşı aparılmış
etnik  düşmәnçilik  siyasәtinin  köklәri  açılmışdır.  «Böyük  Ermәnistan»  xülyasını  hәyata  keçirmәyin  әsas  yolunu  tarix  boyu  bu  әrazilәrin  yerli
sakinlәri  olmuş azәrbaycanlıların mәhv edilmәsindә, köçürülmәsindә,  onların  tarix vә mәdәniyyәt  abidәlәrinin dağıdılmasında, yer  adlarının
dәyişdirilmәsindә görmüş davakar ermәni millәtçilәrinin mәnfur fәaliyyәtinә siyasi qiymәt verilmişdir. Fәrmana әsasәn 31 mart günü son yüz
ildәn artıq dövrdә davakar ermәni millәtçilәrinin xalqımıza qarşı törәtdiklәri vәhşiliklәrin qurbanı olmuş günahsız insanların xatirәsinә ehtiram
әlamәti olaraq azәrbaycanlıların soyqırımı günü elan edilmişdir.

Azәrbaycan  Respublikasının  Milli  Mәclisi  bu  mәsәlә  ilә  әlaqәdar  dәfәlәrlә  xüsusi  bәyanatlar  vә  müraciәtlәr  qәbul  etmiş,  beynәlxalq
tәşkilatlardan,  dünya  ölkәlәrinin  parlamentlәrindәn  vә  hökumәtlәrindәn  XIX‑XX  әsrlәrdә  ermәni  millәtçiliyinin  vә  onun  havadarlarının
azәrbaycanlılara  qarşı  törәtdiklәri  soyqırımı  cinayәtlәrini  tanımağı,  gәlәcәkdә  bu  cür  cinayәtlәrin  cәzasız  qalmasının  qarşısını  almaqdan  ötrü
tәsirli  beynәlxalq  hüquq  mexanizmlәrinin  yaradılması  işini  tezliklә  başa  çatdırmağı,  azәrbaycanlılara  qarşı  yeni  soyqırımı  cinayәtlәrinә  yol
verilmәmәsi üçün Ermәnistan—Azәrbaycan, Dağlıq Qarabağ münaqişәsinin dinc yolla әdalәtli hәllinә kömәk göstәrmәyi xahiş etmişdir. Milli
Mәclisin müvafiq qәrarına әsasәn 26 fevral Xocalı soyqırımı günü elan edilmiş vә bu barәdә beynәlxalq tәşkilatlara mәlumat verilmişdir.

Xocalı  şәhidlәrinin  xatirәsinin  әbәdilәşdirilmәsi  üçün  dövlәt  tәrәfindәn  bir  sıra  tәdbirlәr  görülmüşdür.  Bakı  şәhәrindә,  ölkәmizin  digәr
şәhәr vә rayonlarında Xocalı qurbanlarına abidәlәr ucaldılmış, Xocalı faciәsi haqqında mәlumatlar orta mәktәb proqramlarına daxil edilmişdir.

Mәlum olduğu kimi, Ermәnistan—Azәrbaycan, Dağlıq Qarabağ münaqişәsinin sülh yolu ilә hәll edilmәsi üçün ATӘT‑in Minsk qrupunun
vasitәçiliyi  ilә  danışıqlar  aparılır.  Ermәni  tәrәfi  sülh  arzusunda  olduğunu  göstәrmәyә  çalışsa  da,  münaqişәnin  dinc  vasitәlәrlә  hәllini
çәtinlәşdirәn  bәyanatlara  vә  hәrәkәtlәrә  yol  verir,  o  cümlәdәn  «ermәni  soyqırımı»  haqqında  әfsanәnin  daha  çox  ölkәdә  yayılmasına  cәhdlәr
göstәrir. Xocalı  şәhәrindә dinc  әhaliyә  vәhşicәsinә divan  tutanların  tәmizә  çıxarılması  üçün  iddia  olunur  ki,  guya Xocalıda  ermәni  hәrbçilәri
tәrәfindәn  dinc  әhaliyә  qarşı  heç  bir  zorakılıq  әmәlinә  yol  verilmәmişdir.  Faciәnin  yaraları  hәlә  qaysaq  bağlamamış  vәhşilik  әmәlini
unutdurmağa  cәhdlәr  göstәrilir.  Üzdәniraq  tәbliğatçıların  hәyasızlığı  ildәn‑ilә  daha  da  artır,  Xocalı  soyqırımı  haqqında  hәqiqәtlәrin  dünya
birliyinә çatmasına yol vermәmәk üçün yeni‑yeni yalanlar uydurulur.

Davakar ermәni millәtçilәrinin vә onların havadarlarının Azәrbaycan xalqına qarşı  törәdilmiş  faciәlәri, o cümlәdәn Xocalı  soyqırımı ört‑
basdır etmәk vә unutdurmaq, qondarma «ermәni soyqırımı»nı qәbul etdirmәk üçün beynәlxalq miqyasda apardıqları tәbliğat kampaniyasının
qarşısının  alınması  sahәsindә  göstәrilәn  sәylәrin  artırılması  indiki  dövrün  әn  aktual  vәzifәlәrindәn  biridir.  Bu  sahәdә  parlamentin  hәr  bir
üzvünün dә üzәrinә vәzifәlәr düşür.

Azәrbaycan Respublikasının Milli Mәclisi yuxarıda şәrh edilәnlәri nәzәrә alaraq qәrara alır:
1.  Azәrbaycan  Respublikası  Milli  Mәclisinin  deputatlarına  bir  vәzifә  olaraq  tapşırılsın  ki,  xarici  ölkәlәrә  sәfәrlәr  zamanı,  o  cümlәdәn

beynәlxalq tәşkilatların tәdbirlәrindә iştirak edәrkәn son yüz ildә azәrbaycanlıların mәruz qaldıqları soyqırımı aktları, o cümlәdәn Xocalı faciәsi
haqqında  hәqiqәtlәrin  daha  geniş  yayılmasını  tәmin  etsinlәr,  bu mәqsәdlә Milli  Mәclisin  xarici  ölkәlәrin  parlamentlәri  ilә  әlaqәlәr  üzrә  işçi
qruplarının imkanlarından dolğun vә sәmәrәli istifadә etsinlәr.

2. Ermәnistan Respublikasının ölkәmizә silahlı  tәcavüzü, ölkәmizin Dağlıq Qarabağ bölgәsini vә әtraf  rayonlarını  işğal etmәsi gedişindә
azәrbaycanlılara qarşı törәdilmiş soyqırımı aktları, xüsusәn Xocalı faciәsi ilә bağlı materialların toplanılması, öyrәnilmәsi, ümumilәşdirilmәsi vә
yayılması mәqsәdi ilә Azәrbaycan Respublikasının Milli Mәclisi yanında informasiya‑tәdqiqat mәrkәzi yaradılsın.

3. Azәrbaycan Respublikasının hüquq mühafizә orqanlarına  tövsiyә edilsin ki, Xocalı  şәhәrindә  soyqırımı aktının  törәdilmәsindә  iştirak
etmiş şәxslәrin hamısının müәyyәn edilmәsi, onların cinayәt mәsuliyyәtinә cәlb olunması üçün görülәn tәdbirlәri güclәndirsinlәr.

4. Azәrbaycan Respublikasının müvafiq dövlәt vә qeyri‑dövlәt qurumlarına,  o  cümlәdәn qeyri‑hökumәt  tәşkilatlarına  tövsiyә  edilsin ki,
Ermәnistan — Azәrbaycan, Dağlıq Qarabağ münaqişәsi  ilә bağlı mәlumatların geniş yayılması, yalançı  ermәni  tәbliğatının  ifşa edilmәsi üçün
sәylәrini birlәşdirsinlәr.

 
Azәrbaycan Respublikası Milli Mәclisinin Sәdri

O.ӘSӘDOV
Bakı şәhәri, 27 fevral 2007‑ci il

